
REPUBLIKA E SHQIPËRISË

GJYKATA E LARTË

KOLEGJI ADMINISTRATIV

Nr. 31003-00598-00-2019 i Regjistrit Themeltar
Nr. 00-2019- 185 i Vendimit

VENDIM

NË EMËR TË REPUBLIKËS
Kolegji Administrativ i Gjykatës së Lartë i përbërë nga :

Xhezair Zaganjori 
Kryesues

Ardian Dvorani 
Anëtar

Edmond Islamaj
Anëtar 
në dhomë këshillimi, më datë 28.03.2019, mori në shqyrtim çështjen që u përket palëve:

PADITËS: 
BASHKIA SHKODËR
I PADITUR: 
BEQIR RAMAJ
PERSON I TRETË:
KONTROLLI I LARTË I SHTETIT
OBJEKTI:

Shpërblim dëmi.

Baza ligjore: 
Kodi i Procedurës Civile; Kodit Civil; Ligji nr. 139/2015; Ligji nr. 115/2014; Ligji nr. 154/2014; Ligji nr. 9920/2008; Ligji nr. 9632/2006; VKM nr. 321/2014; VKK nr. 2/2014.

Gjykata e Rrethit Gjyqësor Shkodër me Vendimin Nr. 840 (2665), datë 22.06.2017 ka vendosur: 
“1. Konstatimin e moskompetencës lëndore të Gjykatës së Shkallës së Parë Shkodër për shqyrtimin e çështjes civile me nr. 1246 akti dhe dërgimin e akteve Gjykatës Administrative të Shkallës së Parë Shkodër.”.
Gjykata Administrative e Shkallës së Parë Shkodër me Vendimin Nr. 224/605/1582 (31146-00720-83-2017), datë 25.07.2017 ka vendosur: 
“1. T’i parashtrojë Gjykatës së Lartë për zgjidhje mosmarrëveshjen e kompetencës lëndore ndërmjet Gjykatës Administrative të Shkallës së Parë Administrative Shkodër dhe Gjykatës së Rrethit Gjyqësor Shkodër...”.
KOLEGJI ADMINISTRATIV I GJYKATËS SË LARTË

Pasi dëgjoi relatimin e gjyqtarit z. Xhezair Zaganjori, dhe si bisedoi çështjen në tërësi,

V Ë R E N :

I. Rrethanat çështjes

 1. Padia është paraqitur para Gjykatës së Rrethit Gjyqësor Shkodër, me objekt dhe shkak ligjor sikur tregohet në pjesën hyrëse të këtij vendimi me datë 25.05.2017. Nga aktet e fashikullit rezulton se pala paditëse, Bashkia Shkodër, pas hyrjes në fuqi të ligjit të ndarjes së re territoriale dhe administrative, ka marrë sipas ligjit edhe personalitetin juridik të Komunës Velipojë, institucion i cili është suprimuar. Pala e paditur ka ushtruar gjatë sezonit turistik veprimtari të përkohshme tregtare, duke zënë, sipas lejes respektive, një hapësirë ranore në plazh. Më parë Komuna Velipojë kishte miratuar edhe tarifat e pagesës për shfrytëzimin e hapësirave publike.

 2. Rezulton se Kontrolli i Lartë i Shtetit në vitin 2015 ka ushtruar një kontroll mbi të ardhurat e Bashkisë Shkodër. Raporti i kontrollit evidenton se për palën e paditur është mbledhur në kundërshtim me aktet nënligjore normative tarifa e përdorimit të hapësirave publike. Sipas aktit të kontrollit tarifa duhet të ishte mbledhur, jo për 2.5 muaj, por për 5 muaj. Duke pasur parasysh këto konkluzione, Bashkia Shkodër, në mënyrë të njëanshme ka urdhëruar marrjen e masave për arkëtimin e shumës që pala e paditur ka ndaj saj, konkretisht për të ardhurat e pambledhura për 2.5 muaj. Sakaq pala paditëse ka paraqitur padi në gjykatë, duke kërkuar ndaj të paditurit shpërblimin e dëmit. 
 3. Gjykata e Rrethit Gjyqësor Shkodër me Vendimin Nr. 840 (2665), datë 22.06.2017 ka vendosur: “1. Konstatimin e moskompetencës lëndore të Gjykatës së Shkallës së Parë Shkodër për shqyrtimin e çështjes civile me nr. 1246 akti dhe dërgimin e akteve Gjykatës Administrative të Shkallës së Parë Shkodër.”.

 4. Gjykata ka arsyetuar se çështja objekt gjykimi ka natyrë administrative dhe se gjykata civile nuk ka kompetencë lëndore. Sipas gjykatës, dëmshpërblimi jashtëkontraktor i organeve të administratës publike është lëndë gjykimit administrativ dhe se për këtë arsye çështja duhet të gjykohet nga Gjykata Administrative e Shkallës së Parë Shkodër. 

 5. Gjykata Administrative e Shkallës së Parë Shkodër me Vendimin Nr. 224/605/1582 (31146-00720-83-2017), datë 25.07.2017 ka vendosur: “1. T’i parashtrojë Gjykatës së Lartë për zgjidhje mosmarrëveshjen e kompetencës lëndore ndërmjet Gjykatës Administrative të Shkallës së Parë Administrative Shkodër dhe Gjykatës së Rrethit Gjyqësor Shkodër...”.

 6. Gjykata Administrative e Shkallës së Parë Shkodër ka arsyetuar se çështja në thelbin e saj është lëndë gjykimi civil, pasi pala paditëse kërkon shpërblimin e dëmit jashtëkontraktor, sipas nenit 608 të Kodit Civil. Gjykata ka sjellë në vëmendje Vendimin nr. 00-2018-143, datë 30.01.2018 e Kolegjit Administrativ të Gjykatës së Lartë.

II. Vlerësimi i Kolegjit Administrativ të Gjykatës së Lartë

7. Kolegji Administrativ i Gjykatës së Lartë (në vijim Kolegji), pasi shqyrtoi dokumentacionin e administruar në dosje dhe analizoi objektin dhe shkakun ligjor të padisë dhe vendimet e gjykatave në mosmarrëveshje për kompetencën lëndore, në zbatim të dispozitave të Ligjit nr. 49/2012, çmon se parashtresa e Gjykatës Administrative të Shkallës së Parë Shkodër është i bazuar në ligj dhe për rrjedhojë Kolegji vlerëson se vendimi i Gjykatës së Rrethit Gjyqësor Shkodër duhet të prishet dhe të dërgohet çështja për vazhdimin e gjykimit në atë gjykatë.

8. Referuar fakteve të çështjes në shqyrtim konstatohet se pala paditëse, Bashkia Shkodër, në bazë të rekomandimeve të lëna nga Kontrolli i Lartë i Shtetit, si pasojë e shkeljeve të konstatuara prej tij në kontrollin e ushtruar pranë Komunës Velipojë (të drejtat dhe detyrimet e së cilës si person juridik i kanë kaluar Bashkisë Shkodër, në bazë të organizimit të ri territorial të Republikës së Shqipërisë), ka ngritur një padi për shpërblim dëmi jashtëkontraktor ndaj palës së paditur. Kjo padi, si fakt të paligjshëm të shkakut të saj ligjor, ka përdorimin e një hapësire publike nga pala e paditur pa përmbushur detyrimet fiskale që parashikoheshin në tarifat e miratuara të Komunës Velipojë. Në këtë moment të zhvillimit të gjykimit nuk mundet të diskutohet dhe të shqyrtohet bazueshmëria në ligj e një pretendimi të tillë dhe se a munden të mblidhen detyrimet fiskale nëpërmjet padisë së shpërblimit të dëmit, sikurse parashikon neni 608 i Kodit Civil. Gjykatat do të duhen të mbajnë parasysh shkakun ligjor dhe objektin e padisë (neni 16 i Kodit të Procedurës Civile dhe neni 17 i Ligjit nr. 49/2012) për të konkluduar se identiteti juridik i saj kë kompetencë lëndore të gjykatave aktivizon sipas ligjit, kompetencën lëndore dhe të përgjithshme civile apo kompetencën lëndore administrative dhe të posaçme. Pra, pala paditëse, ka zgjedhur që kërkon pagimin e tarifave për përdorimin e hapësirave publike ta kërkojë gjyqësish sikur kërkohet fryti civil i sendit mbi të cilin ushtron dhe titullohet me të drejta reale.


9. Një padi e tillë, si rregull, është e natyrës civile. Regjimi i saj juridik sanksionohet në dispozitat e Kodit Civil (neni 608 e vijues). Megjithatë ligjvënësi ka parashikuar që, edhe pse kjo padi synon të mbrojë një marrëdhënie juridike private, në raste përjashtimore, ajo të marrë karakter publik. Një kualifikim i tillë i kësaj padie bën që shqyrtimi i saj të mos jetë më në kompetencë të gjykatave civile por të gjykatave administrative.

10. Në neni 17, paragrafi I, shkronja “f”, të Ligjit nr. 49/2012 “Për gjykatat administrative dhe gjykimin e mosmarrëveshjeve administrative”, parashikohet se padia në gjykatën administrative mund të ngrihet, ndër të tjera, për shpërblimin e dëmit jashtëkontraktor, sipas ligjit të posaçëm. Në këtë dispozitë, aktualisht, referimi është për ligjin nr. 8510, datë 15.7.1999, “Për përgjegjësinë jashtë-kontraktore të organeve të administratës shtetërore”. Në këto lloj situatash, kompetenca e gjykatave administrative është e kuptueshme, pasi referuar nenit 7 të Ligjit nr. 49/2012 “Për gjykatat administrative dhe gjykimin e mosmarrëveshjeve administrative”, gjykata administrative është kompetente, ndër të tjera, për mosmarrëveshjet që lindin nga aktet administrative individuale, të nxjerra gjatë ushtrimit të veprimtarisë administrative nga organi publik si dhe mosmarrëveshjet që lindin për shkak të ndërhyrjes së paligjshme ose të mosveprimit të organit publik (shih shkronjat “a” dhe “b” të nenit 7 të ligjit). Pra, dëmi jashtë-kontraktor i shkaktuar nga organi publik vjen si pasojë ose e një akti administrativ individual apo për shkak të ndërhyrjes së paligjshme ose të mosveprimit të organit publik.

11. Në çështjen korrekte vërehet se padia nuk është ngritur si pasojë e aktit, veprimit apo mosveprimit të paligjshëm të organit publik, por si pasojë e mosveprimit të paligjshëm të një shtetasi, mos përfitimit të të ardhurave nga organi publik si rrjedhojë e mbajtjes së paligjshme (pa titull) të sendit prej tij. Për të kualifikuar një çështje si administrative nuk mjafton që njëra prej palëve të jetë organ publik por duhet që edhe natyra e mosmarrëveshjes të jetë e karakterit publik, pra fakti i paligjshëm, si element i shkakut ligjor të padisë, të vijë si rrjedhojë e veprimtarisë së organit publik.

12. Duke qenë se mosmarrëveshjet e natyrës administrative janë shteruese, pra ato përcaktohen në mënyrë taksative nga ligji, atëherë në kualifikimin e kompetencës së gjykatave administrative, të cilat janë ngarkuar nga ligjvënësi për shqyrtimin vetëm të këtyre çështjeve, nuk mund të bëhet interpretim i zgjeruar. Pra, gjykatat administrative do të jenë kompetente vetëm për çështjet për të cilat janë përcaktuar si kompetente nga ligji (neni 7 i ligjit që përcakton kompetencën lëndore të gjykatave administrative). I vetmi përjashtim në jurisprudencën e Gjykatës së Lartë është bërë për paditë e prejardhura nga një padi administrative, siç janë p.sh., padia për deklarimin e pavlefshmërisë së një titulli ekzekutiv, kur ky i fundit është një akt i një organi publik, ose padia për kundërshtimin e veprimeve përmbarimore, kur këto veprime vijnë si pasojë e ekzekutimit të një akti të organit publik.
13. Kolegji vlerëson se gjykatat e faktit kanë detyrimin të përditësohen dhe të ndjekin jurisprudencën e autoritetit të vetëm gjyqësor nomofilatik të Republikës së Shqipërisë, konkretisht Gjykatës së Lartë. Sigurisht që gjykatat nuk janë të ndaluara të mos përpiqen të ndryshojnë jurisprudencën apo ta zhvillojnë atë, por nuk mundet të lejohet që gjykatat të mos përditësohen me praktikën gjyqësore të Gjykatës së Lartë. Në rastet kur gjykatat vlerësojnë se një praktikë gjyqësore e caktuar e Gjykatës së Lartë duhet të ndryshohet apo të zhvillohet do të duhet të argumentohet në vendimin e saj, të ndërmjetëm, jopërfundimtar apo përfundimtar, se pse gjykata vendos ndryshe, duke sjellë në vëmendje edhe praktikën gjyqësore respektive. Por është e papranueshme që gjyqtarët gjatë vendimmarrjes së tyre të mos përditësohen me jurisprudencën e Gjykatës së Lartë dhe të mos e mbajnë parasysh praktikën gjyqësore ndërkohë që vendosin krejt në kundërshtim me të.
PËR KËTO ARSYE

Kolegji Administrativ i Gjykatës së Lartë mbështetur në nenin 63 të Ligjit 49/2012 “Për organizimin dhe funksionimin e gjykatave administrative dhe gjykimin e mosmarrëveshjeve administrative”,

V E N D O S I :

Prishjen e Vendimin Nr. 840 (2665), datë 22.06.2017 të Gjykatës së Rrethit Gjyqësor Shkodër dhe dërgimin e çështjes në atë gjykatë për vazhdimin e gjykimit.

Tiranë, më 28.03.2019 

